
GOUVÈNÈ CUOMO SIYEN YON LEJISLASYON KI ELAJI PWOTEKSYON YO 
KONT DISKRIMINASYON POU KOUVRI LEKÒL PIBLIK  

  
Lejislasyon an ofri Divizyon Dwa Imen an kapasite mennen ankèt sou rapò sou 

kaponnay, pèsekisyon, oswa lòt fòm diskriminasyon nan lekòl piblik  
  
  
Jodi a, Gouvènè Cuomo te siyen yon lejislasyon (S.4901/A.3425) ki elaji chan Lwa sou 
Dwa Imen (Human Rights Law) Eta New York la pou kouvri lekòl piblik. Mezi an ofri 
Divizyon Dwa Imen (Division of Human Rights) Eta New York la kapasite tou pou li 
mennen ankèt sou rapò sou kaponnay, pèsekisyon, oswa lòt fòm diskriminasyon nan 
lekòl piblik. Yo te mete elajisman pwoteksyon anti-diskriminasyon yo nan lekòl piblik 
nan Bidjè Egzekitif Gouvènè a epi se te yon eleman trè enpòtan nan Ajenda pou Fanm 
li an (Women's Agenda).  
  
"Tout elèv gen dwa pou li pousuiv yon edikasyon san ni kaponnay, ni pèsekisyon ni 
diskriminasyon", Gouvènè Cuomo te deklare. "Lè nou ratifye pwojè lwa sa a, n ap 
ajoute nan kontribisyon New York la nan egalite ak jistis epi garanti elèv lekòl piblik yo 
jwenn pwoteksyon yo merite yo."  
  
"Ankenn moun, sitou jèn moun, pa ta dwe fè fas a diskriminasyon nan New York", 
Gouvènè Adjwen Kathy Hochul te deklare. "Lekòl yo ta dwe kote san danje kote 
elèv yo al aprann epi pare pou lavni, epi nou p ap tolere ni kaponnay ki pèsekisyon. 
Lejislasyon sa a pral elaji pwoteksyon anti-diskriminasyon yo nan lekòl piblik toupatou 
nan eta a pou garanti tout moun jwenn yon edikasyon kalite siperyè ak yon 
anviwònman aprantisaj ki akeyi tout moun."  
  
New York se premye eta nan nasyon an ki te enplante prensip egalite ak jistis yo a 
anndan lwa sou fòm Lwa sou Dwa Imen an, kote chak Nouyòkè gen "yon opòtinite egal 
pou yo jwi yon lavi pwodiktiv konplè" depi plis pase swasantdizan. Toutfwa, nan yon 
desizyon yo te pran an 2012 la, Kou Dapèl Eta New York la (New York State Court of 
Appeals) te deklare ke Lwa sou Dwa Imen an pa t aplike pou lekòl piblik yo, epi 
Divizyon Dwa Imen Eta a te pèdi kapasite pou yo fè ankèt sou rapò entimidasyon, 
asèlman, oswa lòt fòm diskriminasyon yo konn fè kont elèv lekòl piblik yo. Yo te pran 
desizyon sa a malgre Divizyon an te gen jiridiksyon sou lekòl piblik yo pandan prèske 
twa deseni epi sa a te fòse yo rejte plis pase 70 plent ouvè yo te depoze kont lekòl 
piblik yo nan lè sa a. Lejislasyon sa a amande Lwa sou Dwa Imen an pou pwoteje tout 
elèv lekòl ak enstitisyon piblik kont diskriminasyon.  
  
Komisè Divizyon Dwa Imen Eta, Angela Fernandez, te deklare, "Lè yo restore 
jiridiksyon Divizyon an sou lekòl piblik sa garanti tout elèv yo jwenn pwoteksyon kont 
kaponnay ak diskriminasyon selon Lwa sou Dwa Imen Eta New York la. Pandan New 



York ap kontinye pran devan nan etabli dwa egal pou tout moun, Divizyon Dwa Imen 
an pral aplike restorasyon lwa sa a enèjikman".  
  
Senatè Shelley Mayer te deklare, "Eta New York ap fè yon pa devan istorik ak 
nesesè lè Gouvènè Cuomo siyen pwojè lwa sa a. Kounye a tout elèv lekòl piblik New 
York yo ap jwenn pwoteksyon lwa sou Dwa Imen djanm nou yo kont kaponnay, 
diskriminasyon oswa pèsekisyon. Mwen remèsye Gouvènè a dèske l elaji pwoteksyon 
sa yo pou tout elèv nou yo".  
  
Manm Asanble Erik Dilan te deklare, "Tout elèv merite pwoteksyon kont 
diskriminasyon kèlkeswa tip enstitisyon y ale ladan an keseswa piblik oswa prive. 
Lejislasyon sa a pral garanti yo rekonèt tout elèv yo egal selon lalwa, epi konsa garanti 
Eta New York kontinye rete yon refij kont mal diskriminasyon an".  

